
Врз основа на член 36 став 1 точка 3 и член 64 став 1 од Статутот на Општина Центар-Скопје („Службен гласник на Општина Центар-Скопје“ бр. 1/06; 12/15; 9/19; 14/19;1/21 и 11/21), Градоначалникот на Општина Центар-Скопје донесе






Р Е Ш Е Н И Е
за објавување на Буџетот
на Општина Центар-Скопје за 2022 година






Се објавува Буџетот на Општина Центар-Скопје за 2022 година,




што Советот на Општина Центар-Скопје го донесе на третата седница, одржана на 17.12.2021 година и на 21.12.2021 година.










Бр. 09-6496/3                                                                  ГРАДОНАЧАЛНИК
21.12.2021 година                                                    на Општина Центар-Скопје    
С к о п ј е 					                        Горан Герасимовски с.р.

Врз основа на член 36 став 1 точка 3 и член 64 став 1 од Статутот на Општина Центар-Скопје („Службен гласник на Општина Центар-Скопје“ бр. 1/06; 12/15; 9/19; 14/19;1/21 и 11/21), Градоначалникот на Општина Центар-Скопје донесе






Р Е Ш Е Н И Е
за објавување на Одлуката за извршување на Буџетот 
на Општина Центар-Скопје за 2022 година






Се објавува Одлуката за извршување на Буџетот на Општина Центар-Скопје за 2022 година,




што Советот на Општина Центар-Скопје ја донесе на третата седница, одржана на 17.12.2021 година и на 21.12.2021 година.










Бр. 09-6496/5                                                                  ГРАДОНАЧАЛНИК
21.12.2021 година                                                    на Општина Центар-Скопје    
С к о п ј е 					                        Горан Герасимовски с.р.

Врз основа на член 36 став 1 точка 2 од Законот за локалната самоуправа („Службен весник на РМ“ бр. 5/02), член 23 став 8 од Законот за финансирање на единиците на локалната самоуправа („Службен весник на РМ“ бр. 61/04; 96/04; 67/07; 156/09; 47/11; 192/15; 209/18 и 244/19) и член 26 став 1 точка 2 од Статутот на Општина Центар-Скопје („Службен гласник на Општина Центар-Скопје“ бр. 1/06; 12/15; 9/19 и 14/19), Советот на Општина Центар-Скопје на       3-та седница, одржана на  17.12.2021 година и на 21.12.2021 година, донесе




О Д Л У К А
за извршување на Буџетот на Општина 
Центар-Скопје за 2022 година 



Член 1

Буџетот на Општина Центар-Скопје за 2022 година (во натамошниот текст Буџетот), се извршува според одредбите во оваа Одлука.

Член 2

Буџетот на Општината се состои од: Основен буџет, Буџет на самофинансирачки активности, Буџет на донации и Буџет на дотации. 

Член 3

Корисниците на средствата на Буџетот се должни утврдените средства во Буџетот да ги користат наменски, рационално и економично.

Член 4

Расходите утврдени со Буџетот се максимални износи над кои буџетските корисници не можат да преземаат обврски.

За да се преземат нови обврски, до Советот на Општината мора да се предложи нов извор на средства или да се предложи намалување на другите расходи во сразмерен износ.





22 декември 2021 година  „Службен гласник на Општина Центар-Скопје“ број 22                                                       стр. 47


Член 5

Градоначалникот на Општината ја следи реализацијата на планот на приходи и на другите приливи, реализацијата на расходите и на другите одливи во Основниот буџет на Општината.

Доколку во текот на извршувањето на буџетот, Градоначалникот на Општината оцени дека се неопходни позначајни прераспределби на одобрените средства со Буџетот или дека реализацијата на приходите и на другите приливи, реализацијата на расходите и на другите одливи значително отстапува од планот, му предлага на Советот на Општината измена и дополнување на Буџетот.

Член 6

Во тековната фискална година може да се вршат прераспределби во рамките на одобрениот Буџет. Прераспределбата во Основниот буџет, како и во рамките на одобрените буџети на буџетските корисници ја одобрува Советот.

Одобрените средства со Буџетот на ниво на ставка во рамките на потпрограма и буџет не може да бидат намалени повеќе од 20% со прераспределби во текот на фискалната година. Исклучок се средствата што се однесуваат на спроведувањето налози за извршување по основа на присилна наплата.

Одобрените средства за плати и надоместоци на ниво на ставка во рамките на Буџетот не може со прераспределби да се зголемат повеќе од 10% од износот на ставката.

Член 7

Буџетските корисници, во услови кога во Буџетот на самофинансирачки активности, Буџетот на донации и/или во Буџетот на дотации не се реализираат планираните приходи и другите приливи, односно се реализираат над планираниот износ, доставуваат барање за намалување/зголемување на планот на приходи и на другите приливи и планот на одобрените средства во овие буџети, кои Градоначалникот ги доставува на одобрување до Советот на Општината.

Член 8

Буџетските корисници, по усвојувањето на Буџетот, изготвуваат годишен финансиски план по квартали за користење на одобрените средства. Користењето на средствата во даден квартал буџетскиот корисник го извршува врз основа на финансискиот план по месеци.

Член 9

Месечниот надоместок за присуство на седници на Советот изнесува 60% од просечната месечна плата во Републиката што е исплатена за претходната година.

За претседателот на Советот на Општина Центар-Скопје за раководењето и за
организирањето на работата на Советот надоместокот од став 1 на овој член се зголемува за 30%. 

Месечниот надоместок за присуство на седници на Советот се исплатува за присуство на сите седници во тековниот месец.

Месечниот надоместок за присуство на седници на Советот се намалува за 30% за секое отсуство од седница на Совет.

Месечниот надоместок за присуство на седниците на Советот не се исплатува, доколку членот на Советот не присуствувал на ниту една седница на Советот во тековниот месец.
 
Месечниот надоместок за присуство на седниците не се исплатува, доколку Советот во тековниот месец не одржал седница.

На членот на Совет што е определен за учество при склучување бракови на подрачјето на Општината во Управата за водење на матични книги – Матична служба при Министерството за правда, во деновите кога бил ангажиран за склучување бракови, му се исплаќа надоместок во износ од 1.000,00 денари, без оглед на тоа колку бракови склучил тој ден.

Надоместокот од претходниот став од овој член се исплатува еднократно по завршувањето на месецот во кој бил ангажиран членот на Совет.

Член 10

Исплатата на платите на вработените ќе се извршува во рамките на обезбедените средства во Буџетот. 

Висината на потребните средства за исплата на плата за избраните и именуваните лица во Општината се утврдува само за Градоначалникот и тоа според законски утврдениот коефициент за утврдување на платата на Градоначалникот што изнесува 3,20.

Основата за пресметување плата се утврдува во согласност со Законот за измена и дополнување на Законот за плата и други надоместоци на избрани и именувани лица во Република Македонија („Службен весник на РМ“ бр. 97/10; 162/10; 11/12; 145/12; 170/13; 139/14 и 147/15).

Член 11

Исплатата на плати на локалните јавни установи што ќе се финансираат со блок-дотации од општинскиот Буџет ја контролира и ја одобрува Министерството за финансии. Буџетските корисници од локалните јавни установи што ќе се финансираат со блок-дотации од општинскиот Буџет се задолжени три (3) дена пред исплатата на плати да достават до Општината барање за одобрување средства за плати, кон кое ќе ги приложат обрасците ПДД-МП и МП-1, копија од рекапитулацијата за пресметани плати, образец Ф-1 за бројот на вработените по име и презиме, плата, како и други податоци во пишана и во електронска верзија (на ЦД, дискета, е-адреса и др.) за односниот месец за кој се однесува исплатата.

Во случај на нови вработувања, буџетските корисници од локалните јавни установи што ќе се финансираат со блок-дотации од општинскиот Буџет се должни да достават известување за обезбедени финансиски средства и да приложат образец М-1.

Член 12

Во случај на боледување подолго од шест месеци и во случај на потешки последици од елементарни непогоди во смисла на Законот за заштита и спасување („Службен весник на РМ“ бр. 93/12; 41/14; 129/15; 71/16 и 106/16) и други случаи на работникот му се исплатува помош во висина од една последна исплатена просечна месечна плата во органот каде што е вработен.

Член 13

Во случај на смрт на вработениот во Општината и локалната јавна установа, на неговото семејство му припаѓа парична помош во износ од две последни исплатени просечни месечни плати во органот каде што бил вработен работникот, но не повеќе од 30.000 денари. 

На вработениот во Општината и локалната јавна установа, во случај на смрт на член на потесното семејство, во согласност со закон му припаѓа парична помош во висина на една последна исплатена просечна месечна плата во органот каде што е вработен, но не повеќе од 15.000 денари по семејство.

Член 14

За пензионирање на вработениот во Општината и локалната јавна установа му се исплатува испратнина при заминување на работникот во пензија, во висина од две просечни месечни нето-плати, по претходно доставено барање.Надоместокот од став 1 на овој член се пресметува врз основа на просечна месечна нето-плата по работник исплатенa во Републиката објавена до денот на исплатата.

Исплатата на надоместокот од став 1 на овој член се врши по претходно оформена и комплетирана документација и донесено решение од Градоначалникот на Општината, а од Програмата Е0 - Општинска администрација, односно од Програмата Д0 - Градоначалник, позиција 464 - Други трансфери.

Член 15

Вработените во Општината имаат право на јубилејни награди според условите и во висина определена во Правилникот за доделување парични награди за јубилеи и пригодни настани бр. 09-3062/1 од 7.6.2016 година.

На вработените во општинската администрација им се исплатува надоместок за регрес за годишен одмор во висина од 60% од просечната месечна нето-плата по работник во Републиката, објавена до денот на исплатата.

За сѐ што не е регулирано со оваа Одлука, соодветно се применуваат одредбите од Законот за административните службеници, Законот за работните односи, Законот за исплата на платите во Република Македонија и колективниот договор.

Член 16

Набавките на материјали, стоки и на услуги се вршат по претходно одобрение од налогодавецот на образец - барање за набавка.

Набавката на стоки и на услуги што се потребни за вршење на редовните функции се врши во согласност со Законот за јавни набавки.

Набавката на стоки и вршењето на услуги може да се врши и со сметкопотврди во случај кога за расходите не може да се издаде фактура и само во ограничени поединечни износи во вредност дo 6.000,00 денари во согласност со член 20 став 4 од Законот за платен промет („Службен весник на РМ“ бр. 113/07; 22/08; 159/08; 133/09; 145/10; 35/11; 11/12; 59/12; 166/12; 170/13; 153/15 и 199/15) каде што задолжително мора да биде приложена фискална сметка, при што расходите треба да бидат искажани по класификација на соодветниот расход.

Член 17

Во Буџетот на Општината за финансирање на непланирани или помалку планирани расходи може да се планираат средства како постојана и тековна резерва.

За користење на средствата на резерви од став 1 на овој член одлучува Советот на Општината, а го извршува Градоначалникот.

По исклучок од став 2 од овој член, за користењето на средствата од тековната буџетска резерва одлучува Градоначалникот, но најмногу до износ од 50.000,00 денари.

Градоначалникот е должен до Советот да поднесе годишен извештај за користењето на средствата од резервите.

Член 18

Средствата утврдени во Буџетот и распоредени во поодделни програми и потпрограми ги извршува Градоначалникот на Општината.

Член 19

Распоред на средствата во рамките на Програмата Е0 - Општинска администрација и тоа:
· во потставка 471990 – Друга социјална помош, по предлог на Комисијата за здравствена, социјална заштита и заштита на децата, врши Градоначалникот; 
· во потставка 463110 – Трансфери до здруженија на граѓани и фондации, по предлог на Комисијата за здруженија на граѓани и фондации, врши градоначалникот.

Член 20

Средствата утврдени во Потпрограма А0 – Совет на Општина, категорија 45 – каматни плаќања, за отплата на камата по основа на домашен долг, ќе се извршуваат во согласност со одредбите од склучениот договор, без оглед на буџетската алокација за оваа намена. 

Член 21

Кога приходите што му припаѓаат на Буџетот се погрешно уплатени или се наплатени во износ што е поголем од утврдениот, погрешно или повеќе наплатениот износ првенствено се враќа на товар на видот на приходите на кои се уплатени, а ако нема такви приходи, тогаш на товар на другите приходи на Буџетот.

Повратот на погрешно, на повеќе уплатени, односно наплатени приходи се врши со решение на Градоначалникот, освен во случаите каде што надлежноста им припаѓа на други органи.





22 декември 2021 година  „Службен гласник на Општина Центар-Скопје“ број 22                                                       стр. 52


Член 22

Буџетот на Општина Центар-Скопје ќе се извршува од 1.1.2022 година до 31.12.2022 година.

Член 23

Оваа Одлука стапува во сила на денот на објавувањето во „Службен гласник на Општина Центар-Скопје“, а ќе се применува од 1 јануари 2022 година.





Бр.08-6496/4    	                                       Совет на Општина Центар-Скопје
21.12.2021 година				                          Претседавач
С к о п ј е					                   Виолета Велковска с.р.

